
Без һәрвакыт әзер!
        Татарстаныбызда  үткәннәрнең якты хатирәсе булып  күңелдә калган пионер оешмасы төзелүгә  90 ел тулды. Бөтенсоюз пионер оешмасы балаларны Ватанга һәм туган халкына тугры булырга, тәртипкә чакырды; олыларны хөрмәт итәргә, кечкенәләргә булышырга өйрәтте. Бәйрәм саен сугыш һәм хезмәт ветераннарын мәктәпкә чакырып, батырлык дәресләре үткәрелә иде. Чит илдәге балалар белән хатлар алышу, тимурчылар, табигать дуслары хәрәкәтләре, тимер-томыр һәм макулатура җыюлар да пионер оешмасы белән бәйле. 
         Бүгенге көндә Апасыбызда әлеге оешманың дәвамчылары яши.  Районыбызда  “Форпост”, “SMS-ДЕТИ”, “Патриот” кебек балалар оешмалары бар. Алар арасына  “Сәләт” балалар иҗат үзәге каршында эшләп килгән Апас Район балалар думасы (алга таба РБД) да керә.
      РБД әлегә яшь оешма, ләкин аның инде җидееллык тарихы бар.  Ул  2007 нче елда Әкбәрова Ләйсән Дамировна тәкъдиме белән оештырыла. 2010 нчы елда аларның үз символикалары туа. Безнең депутатлар пионерлардан бик аз аерылалар. Алар шулай ук яхшылык эшләү, олыларга һәм ярдәмгә мохтаҗларга булышу белән шөгыльләнәләр. Депутатлар, күбесенчә, үзлектән эш итәләр, ә “Сәләт” эшчеләре аларга булышалар. Әйе, бу оешманың төп максаты булып - үсмер балаларны туплау, игелекле эшләр кылу,  патриотик тәрбия бирү санала. 

        Пионерлар оешмасы таралса,  Апасыбыз яшьләре аларга алмаш булып үсә. Думада тору- пионер булу кебек бик дәрәҗәле санала, чөнки депутатларны мәктәп укучылары үзләре сайлый, ә мәктәп эчендә узган сайлауларны узучылар янәдән иҗат үзәгендә сайлана. Тик  әлегесе районкүләм оештырыла. Аларның башында “Спикер” тора, аннан “Вице-спикер” һәм “министрлар”.  Ә министрлар берничә, һәрберсенең  аерым вазифасы бар, ул үзенә йөкләнгән эш өчен  җавап бирә. Мәсәлән, мәдәният министрын алыйк. Аның төп максаты- балалар өчен төрле мәдәни чаралар оештыру. Калган депутатлар бу чараны оештыруга ярдәм итәләр. 

              Пионер һәр яктан да үрнәк булырга тиеш булган, аның белән Думада торучылар килешә. Алар районда үткәрелгән чараларда катнашалар. Мәсәлән, күптән түгел Бөек Ватан сугышында җиңүгә 69 ел булу сәбәпле, районда чаралар үткәрелде. РБД да  “Җиңү өчен рәхмәт!” дип исемләнгән акция үткәрелде. Аның төп максаты- ветераннарыбызга хөрмәт күрсәтү һәм хәлдән килгәнчә ярдәм итү. 9  май көнне мәдәният йорты каршында депутатлар узып баручыларга күк төсендәге тасмаларны агачка бәйләп куярга тәкъдим итте. Шулай ук бәйрәм тантанасында күккә төрле төсле “Җиңү өчен рәхмәт!” дигән язулы шарлар очырып җибәрелде. Безнең  районда бүгенге көндә, кызганычка каршы, 42 Бөек Ватан сугышы ветераны гына калган. Шуны  истә тотып, депутатлар һәрберсенә игътибар итәләр, төрле әңгәмәләр алып баралар. Алар рәхсәте белән аудиоязмалар ясыйлар. Бу акция “Үлмәс истәлекләр...” дип атала. Яшь депутатлар аны озак сакланыр һәм киләчәк буыннарга, районыбыз тарихын өйрәнгәндә, булышыр дип өмет итәләр. Чөнки бүгенге буын тарихи вакыйгалар турында төрле мәгълүмат чараларыннан һәм дәреслек битләреннән генә белә. Андый акция республика күләмендә үтсә дә, бик файдалы булыр иде. 

     2012 нче елның май аенда “Зөя” балалар сәләмәтләндерү үзәгендә Пионерияга багышланган смена оештырылда. Бу чарада балалар думасы депутатлары да үз өлешләрен керттеләр. Сменада районыбыз балалары пионер тормышы белән яшәделәр. Кызыклы конкурслар, зарядкалар, күңел ачар өчен дискәтүкләр, линейкалар, пионерия атрибутикаларын ял итеп кайтучы балалар күңелендә якты бер истәлек булып күп еллар сакланыр дип уйлыйм мин. 

          Чыннан да, заманча балалар оешмасы бүгенге көндә пионерия дәвамы буларак кирәктер. Балалар район думасы яшьләрне актив яшәү рәвешенә тарта, киләчәктә үзфикерле, ышанычлы адым белән атлаучы, теләсә нинди очракта да юл таба алучы, максатчан, көчле рухлы шәхесләр итеп тәрбияләүне күздә тота.
